
В О В Е Д :

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИТЕ ЗА ДОНЕСУВАЊЕ НА ЗАКОНОТ
Со цел градење на ефикасна и ефективна јавна администрација  како и стимулирање на културата на управување со квалитетот во јавниот сектор а имајќи ги во предвид  досегашните согледувања во однос на постоечките капацитети на државната служба, се увиде дека во секојдневното нејзино работење недостасува спроведувањето на управување со систем за квалитет, во рамките на реализацијата на надлежностите на  државната служба утврдена со закона. 
Целта на системот за управување со квалитет е да ги претстави и да ги поврзе целта и политиката на системот за управување со квалитет на државната служба со планираните активности од стратешкиот план на истата. Системот за управување со квалитет исто така треба да осигури барањата на меѓународниот стандард ISO 9000 да се применуваат еднообразно и постојано во текот на основните, но и на поврзаните работни функции. 
Воведувањето на системот за управување со квалитет на услугите треба да обезбеди високо ниво на задоволство на корисниците на услугите на државната служба преку достигнување или надминување на очекувањата на корисниците. Исто така оценка е дека државната служба има потреба од унапредување на управувањето со квалитет во своето работење. Воведувањето на управувањето со квалитет треба обезбеди силна функционална поврзаност, конзистентност и висок стандард за квалитет во сите програмски активности. Истото се заснова на претпоставката дека одличните резултати во организациското работење, кај граѓаните/странките и општеството се постигнуваат по пат на раководство кое ќе нуди стратегија и планирање, и ќе води луѓе, партнерства, ресурси и процеси.

II. ЦЕЛИ, НАЧЕЛА И ОСНОВНИ РЕШЕНИЈА

Целта на Предлог на законот е преку воведување меѓународни стандарди за  управување со квалитет и заедничка рамка за проценка да се обезбеди подобар квалитет на услугите на  државната служба.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 
Фискалните импликации за спроведување на овој закон  се однесуваат на трошоците за јавната набавка за воведување  на ИСО стандардот. За воведување и сертификација на заедничката рамка за оценување CAF не се потребни посебни финансиските средства бидејќи истата не постои како постапка.  Имено, согласно опфатот овој закон ќе предизвика трошоци за воведување и стратификација на ИСО 9001, на органите на државната служба. За симулација за еден орган со околу 120 вработени и 12 сектори воведување и сертификацијата би чинеле околу 550.000,00 денари.
Доколку се серитифицира сите по опфатот предложен во законот, односно 335 буџетски корисници и 85 општини, оваа постапка би имала фискални импликации од околу 231.000.000,00 денари. 


IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНОТО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Спроведувањето на Законот повлекува материјални обврски за други субјекти. 
Имено, правните лица доколку веќе не се акредитирани како сертификациони тела согласно позитивните прописи би имале иницијален трошок за акредитација од околу 60.000,00 денари. 

ПРЕДЛОГ НА ЗАКОН ЗА ВОВЕДУВАЊЕ НА  СИСТЕМ 
ЗА УПРАВУВАЊЕ СО КВАЛИТЕТ И ЗАЕДНИЧКА РАМКА ЗА
ПРОЦЕНКА НА РАБОТЕЊЕТО И ДАВАЊЕТО УСЛУГИ 

ВО ДРЖАВНАТА СЛУЖБА

Глава прва

ОПШТИ ОДРЕДБИ

Предмет на уредување на законот

Член 1

Со овој закон се уредува воведувањето на системот за  управување со квалитет и  заедничката рамка за проценка на работењето и давањето услуги во државната служба.
Член 2
Системот за  управување со квалитет и  заедничката рамка за проценка во државната служба се засноваат на меѓународни или македонски стандарди со кои се востановуваат посебни барања  за системот за управување со квалитет и заедничката рамка за проценка на работењето и давањето услуги во државната служба.
Цел на законот
Член 3
Целта на овој закон е воведување на меѓународни или македонски стандарди на систем за управување со квалитет и заедничка рамка за проценка на  работењето и давањето услуги во државната служба  за соодветната област со што ќе се обезбеди подобар  квалитет на услугите во државната служба.

Поимник

Член 4
Одделни поими  употребени во овој закон го имаат следново значење:

1. Државна служба, во смисла на овој закон се органите на државната и локалната власт и другите државни органи, основани согласно со Уставот на Република Македонија и со закон (во натамошниот текст:органите); 

2. Управување со системот за управување со  квалитет претставува системски пристап кој ги конкретизира и реализира барањата за  квалитетно: планирање, спроведување, контрола, и одржливост како и постојано подобрување на работењето на органите;
3. Меѓународните и македонските  стандарди за системи за управување со квалитет се стандарди со кои се дефинираат минимални услови потребни за квалитетно работење на органите; 

4. Системот за управување со квалитет претставува реализација на  меѓународни и македонски стандарди кои покриваат различни аспекти на управување со квалитетот и претставува инструмент преку кој се обезбедува остварување на надлежностите да бидат во согласност со барањата на корисниците за постојано унапредување на квалитетот на работењето на органите;
5. Заедничката рамка за проценка  е заеднички Европски инструмент за управување со квалитет во јавниот сектор, со кој Европските организации од јавниот сектор, преку методот на само-оценка, со вклучување на вработените, подготвуваат план за подобрување на квалитетот на своето работење. 

Глава втора

ВОВЕДУВАЊЕ НА СТАНДАРДИ И ИНСТРУМЕНТИ 

ЗА УПРАВУВАЊЕ СО КВАЛИТЕТ

Воведување на стандарди за управување со квалитет

Член 5
(1) Во органите, со цел за подобрување на управувањето со квалитетот во работењето и давањето услуги се воведува најмалку основниот стандард ИСО 9001, а во зависност од надлежностите на органите може да се воведат и други типови ИСО или македонски стандарди кои ќе го надополнуваат основниот стандард, а се однесуваат на спецификите на органите.
(2) Ако органите имаат потреба на воведување на повеќе ИСО или македонски стандарди, тогаш се пристапува кон воведување на интегриран систем за управување составен од повеќе ИСО стандарди  каде основата е ИСО 9001, а другите стандарди се во зависност од спецификите на органите.


(3) Сертификационото тело кое ќе врши сертификација на органите мора да е акредитирано од Институтот за акредитација на Република Македонија согласно прописите за акредитација.


Воведување на заедничка рамка за процена

Член 6
 
(1) За подобрување на управувањето со квалитетот во работењето и давањето услуги во органите се воведува заедничка рамка на проценка  преку вклучување на вработените и само-оценка, врз основа на насоки и упатства изготвени од Министерството за информатичко општество и администрација.
(2) Министерството за информатичко општество и администрација е должно да ги објави насоките и упатствата од став (1) на овој член на својата веб страница.

Член 7
Органите, средствата за воведување на стандардите и инструментите од  членовите 5 и 6 од овој закон, ги обезбедуваат од сопствениот буџет.
Координација на начинот на управување 

со системот за управување со квалитет и   

заедничка рамка за проценка 

Член 8
(1) Владата на Република Македонија, формира Координативно тело за управување со системот за управување со квалитет и заедничка рамка за проценка на работењето и давањето услуги во државната служба на предлог на Министерството за информатичко општество и администрација.

(2) Со Координативното тело од став (1) на овој член претседава министерот за информатичко општество и администрација.

(3) Административно - техничките работи за потребите на Координативното тело од став (1) на овој член ги врши Министерството за информатичко општество и администрација.

(4) Координативното тело најдоцна до 31 март во тековната година, до Владата на Република Македонија, доставува извештај за напредокот на воведувањето на стандардите за управување со квалитет и заедничката рамка за проценка за изминатата година. 

Член 9
Во органите се утврдува работно место кое го координира процесот на воведување на стандардите и инструментите за управување со квалитет.
Член 10


Органите го одржуваат воведениот систем на управување со квалитет и заедничка рамка за проценка согласно воведениот стандард за управување со квалитет. 
Глава трета

НАДЗОР

Член 11
(1) Државниот управен инспекторат врши инспекциски надзор над примената на овој закон .

(2) Надзорот од ставот (1) на овој член го вршат инспектори согласно закон.

(3) Инспекторот ги има овластувањата утврдени со закон.

Глава четврта

ПРЕКРШОЧНИ ОДРЕДБИ

Член 12
(1) Глоба во износ од 1.500 до 8.000 евра во денарска противвредност за прекршок ќе му се изрече на функционерот кој раководи со органот на државната служба, ако не се воведат стандардите и инструментите од членовите 5 и 6 од овој закон.

(2) Глоба во износ од 750 до 4000 евра во денарска противвредност за прекршок ќе му се изрече на лицето кое работи на работното место од член 9 од  овој закон, ако не преземе активности за воведување на стандардите и инструментите од членовите 5 и 6 од  овој закон. 
(3) Пред поднесување на барање за поведување на прекршочна постапка пред надлежниот суд, се спроведува постапка за порамнување согласно Законот за прекршоците. 

(4) Прекршочната постапка за прекршоците предвидени во овој закон ја води надлежниот суд.

Глава петта

ПРЕОДНИ И ЗАВРШНИ ОДРЕДБИ

Член 13
(1) Постојните сертификациони  тела кои вршеле сертификација до денот на влегувањето во сила на овој закон ќе продолжат да ги вршат работите на сертификација доколку добијат акредитација од Инстиутот за акредитација на Република Македоинија во рок од шест месеци од денот на  влегувањето во сила на овој закон.
(2) Органите кои претходно се стекнале со стандардот ИСО 9001 се должни по истекот на рокот за кој се сертифицирани да извршат сертификација кај тело акредитирано од Институтот за акредитација на Република Македонија.

Член 14


Координативното тело од член 8 став (1) од овој закон, Владата на Република Македонија ќе го формира во рок од три месеци  од денот на влегувањето во сила на овој закон.
Член 15

Министерството за информатичко општество и администрација е должно насоките и упатствата од член 6 од овој закон да ги изготви и објави на својата веб страница во рок од шест месеци од денот на влегувањето во сила на овој закон.

Член 16

Органите да ги усогласат актите за систематизација на работните места со одредбите од овој закон во рок од шест месеци од денот на влегувањето во сила на овој закон.

Член 17
Овој закон влегува во сила осмиот ден од денот на објавувањето во „Службен весник на Република Македонија", освен одредбите од  членот 6 од овој закон кои ќе отпочнат да се применуваат една година од денот на  влегувањето во сила на овој закон.

О Б Р А З Л О Ж Е Н И Е

НА  ПРЕДЛОГ НА ЗАКОН ЗА ВОВЕДУВАЊЕ НА  СИСТЕМ ЗА УПРАВУВАЊЕ СО КВАЛИТЕТ И ЗАЕДНИЧКА РАМКА ЗА
ПРОЦЕНКА НА РАБОТЕЊЕТО И ДАВАЊЕТО УСЛУГИ 

ВО ДРЖАВНАТА СЛУЖБА
I. ОБЈАСНУВАЊЕ  НА СОДРЖИНАТА НА   ОДРЕДБИТЕ НА ПРЕДЛОГ 
    НА ЗАКОНОТ 
Предлог на закон содржи 15 члена поделени во пет  глави. 
Првите четири члена од Предлогот на  законот кои се опфатени во глава I „Општи одредби“  го  уредуваат предметот, целта  на законот а членот 4 претставува поимник на законот . 

 
Втората глава носи наслов „ Воведување на стандарди и инструменти за управување со квалитет “. Со членот 5 се утврдува воведувањето најмалку на основниот стандард ИСО 9001  во државната служба како и кој  може да врши сертификација на државната служба.  Со членот 6  се утврдува воведувањето на заедничката рамка за проценка,  а со членот 7 се уредува  прашањето за  обезбедување на  средствата за воведување за стандардите.  Со членовите  8  и 9 се уредува координацијата  на начинот на управување со системот за  управување со квалитетот и воведување на заедничката рамка за проценка, а со членот 10 се уредува одржувањето на воведениот систем на кавлитет. 

 Главата III  носи наслов „Надзор“ и го содржи членот 11 во кој е пропишано дека инспекциски надзор над примената на овој закон врши Државниот управен инспекторат. 


Прекршочните одредби се содржани во глава IV од законот.  Со оваа глава се пропишани глоби за непочитување на законот. Така со членот 12 е пропишана глоба за  функционерот кој раководи со органот на државната служба, ако не се воведат стандардите и инструментите од членовите 5 и 6 од овој закон, како и глоба и  лицето кое работи на работното место кое го координира процесот на воведување на стандардите и инструментите за управување со квалитет ако не преземе активности за воведување на стандардите и инструментите пропишани со членовите 5 и 6 од  овој закон 

Главата V „Преодни и завршни одредби“ се однесува на акредитацијата на верификационото тело, рокот за формирање на кординативното тело, рокот за усогласување на актите за систематизација на работните места во органите со одредбите од овој закон, како и постапката што треба да ја спроведат органите, а кои веќе имаат сертификат за ИСО стандардите. Исто така  со последниот член е уредено и прашањето за влегувањето во сила на  законот. 
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Одредбите од овој Предлог на закон се меѓусебно поврзани во една целина и сите заедно го уредуваат управувањето со квалитетот и воведување на заедничка рамка за проценка во државната служба..

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

 Со донесување на овој закон се очекува воведување на управување со квалитет и воведување на заедничка рамка за проценка во државната служба, како законска обврска на државната служба.
